
KJØP BILDE FULL STØRRELSE

ULTIMATE: Ungdom på Geilo testa ut lagsporten ultimate frisbee fredag kveld. F.h.: Vegard Auve, Nikolai Kronstad, Mia Ask-Henriksen (i rosa), Tobias Slåtto, Sandra Sofie Vesleslåtta Johannessen (bak i blått), Vetle Kjøl og
Mats Olsen.

 Kan nye idrettar få fleire ungdom inn i idrettslaget og færre til å slutte? På Geilo var det ultimate frisbee, cheerleading og judo som gjaldt
fredag kveld.

Ungdom testa nye idrettar

Torunn Akersveen Lied

«Er de klare?» ropar laget utan vestar.

«Ja!» svarar motstandarlaget.

Frisbeen blir sett i spel. Ungdommane sentrar seg oppover banen, kanskje

med  det  typiske  backhand-grepet  som  mange  alt  kan,  eller  med

forehand-kast,  som instruktør Adrian  Oleson  har vist  dei.  Frå  hand til

hand  flyg  disken,  nokre  gonger  hardt  og  presist,  andre  gonger  meir

vilkårleg. Men der, der kjem frisbeen flygande høgt, og ein vestlaus spelar

hoppar opp og fangar han i målsona. Poeng!

Vil skape ny interesse

– Me hadde lyst til å ha noko å drive med. Det er stas å få vere med på

dette, seier Vegard Auve.

– Det var ikkje så mykje anna å finne på i kveld, og her var det mange

artige ting på programmet, nikkar Nikolai Kronstad.

Saman med eit  tjuetals  andre ungdom i alderen 12 til  16 år  har dei to

karane funne vegen til Geilohallen fredag kveld. For første gong er det

Open hall  med nye idrettar.  Norges Amerikanske Idretters Forbund har

instruktørar  på  plass  for  å  lære  bort  ultimate  frisbee  og  cheerleading.

Kampsportinstruktørar frå Norges Judoforbund har òg teke turen. Grupper

med ungdom roterer innom dei tre sportane i løpet av kvelden.

– Me vil få flest mogeleg til å bli med i idrettslaget og færrast mogeleg til

å slutte. Det er påfallande at når barn blir ungdom så fell mange av. Målet

i kveld er å inspirere og skape interesse for nye idrettar. På lang sikt håpar

me å få i  gong nye klubbar som kan bli eit  tilbod over tid, seier Tore

Haugen, aktivitetskoordinator i Geilo IL.

Ungdommen vil ta over

Fredag  er  det  han  som  har  dratt  i  gong  Open  hall-kvelden,  men

ungdommen  er  alt  i  gong  med å  ta  over  styringa  og  planlegge  neste

idrettskveld i hallen i desember.

– Jo fleire som driv med sportar, jo fleire sportar får me hit. Eg speler

fotball frå før, og det er stort sett ski og fotball mange her driver med,

men det kan bli keisamt dersom det er dei einaste tilboda. Eg synst det er

gøy  å  få  lære  nye  idrettar  og  å  få  vere  med  å  arrangere,  seier  Lea

Bakkevold Brekke.

TIL TOPPS: Charlotte Louise Palmer Kirkevoll vart toppen på cheerleading-pyramiden då ho og eit tjuetals

andre ungdom testa ut idretten under Open hall. Steve Chorba (i svart) tok turen til Geilo som instruktør frå

Norges Amerikanske Idretters Forbund.

Inne i Geilohallen sparrar Mats Olsen mot judoinstruktør Sander Berli.

Berrføtte og lette på foten jaktar begge eit godt grep om den andre. Med

eitt er det Olsen som får tak i instruktøren, og ved hjelp av eit nylært grep

og skifte av kroppsvekt svingar han Berli over ryggen og legg han i matta.

– Kaste over ryggen, det er det kjekkaste eg har lært på judo i kveld. Du

føler deg så sterk! strålar Olsen.

NYTT KAST: Ved hjelp av ein nylært teknikk kastar Mats Olsen judoinstruktør Sander Berli over ryggen og i

matta. Bak i blått, instruktør Kim Brynhildsen i sparring med Sandra Sofie Vesleslåtta Johannessen.

